
L-Ewrobarometru ta' wara l-elezzjonijiet tal-Parlament Ewropew huwa wieħed 
mill-aktar stħarriġiet kwantitattivi komprensivi disponibbli pubblikament, li 
janalizza l-imġiba elettorali u l-motivazzjoni taċ-ċittadini fl-elezzjonijiet għall-
Parlament Ewropew. Bħal ħames snin ilu1, l-istħarriġ postelettorali tal-2019 sar 
minn Kantar għall-Parlament Ewropew fil-ġimgħat wara l-elezzjonijiet reċenti tal-
Parlament Ewropew mit-23 sas-26 ta' Mejju 2019. 

Minn żieda sinifikanti fl-għadd ta' votanti fl-elezzjonijiet tal-2019, dan ir-rapport 
jagħti ħarsa fid-dettall lejn min ivvota fl-elezzjonijiet Ewropej tal-2019, filwaqt li 
janalizza l-varjazzjonijiet bejn il-pajjiżi tal-UE, il-gruppi soċjodemografiċi u dawk 
soċjoprofessjonali. Ir-rata ta' parteċipazzjoni ferm ogħla f'ħafna pajjiżi tidher li ġejja 
minn parteċipazzjoni akbar fost iż-żgħażagħ. Kif ukoll, l-Ewropej sar għandhom 
sens ta' dmir ċiviku iktar profond meta dawn jiġu għall-elezzjonijiet tal-Parlament 
Ewropew, filwaqt li l-fehmiet dejjem aktar favorevoli dwar l-UE kellhom impatt 
ukoll fuq l-għadd ta' votanti.  

Għall-ewwel darba, ir-rapport, abbozzat minn esperti minn Kantar, il-kuntrattur 
uffiċjali tal-Ewrobarometru tal-Parlament, janalizza wkoll id-deċiżjonijiet konkreti 
ta' votazzjoni tar-rispondenti (mitluba jwieġbu fl-istħarriġ skont kif ivvutaw) fil-
kuntest tal-imġiba tal-vot u l-motivazzjoni, bil-volumi sħaħ tad-data li jippermettu 
kontroeżami mhux ristrett mal-indikaturi ewlenin l-oħra kollha tal-Ewrobarometru. 

  

                                                
1 https://www.europarl.europa.eu/at-your-service/mt/be-heard/eurobarometer/post-election-survey-2014 



L-ogħla parteċipazzjoni f'dawn l-aħħar 20 sena 

 
L-ammont globali ta' votanti fl-elezzjonijiet reċenti tal-Parlament Ewropew kien ta' 50.6 %. Din 
hija l-ogħla parteċipazzjoni sa mill-elezzjonijiet tal-1994 u hija żieda impressjonanti mill-
2014 (meta l-għadd ta' votanti kien ta' 42.6 %). 

Iż-żieda globali fil-perċentwal ta' votanti hija riflessa fi 19-il Stat Membru, b'żidiet kbar mill-
2014 fil-Polonja, ir-Rumanija, Spanja, l-Awstrija, l-Ungerija u l-Ġermanja, kif ukoll żidiet sostanzjali 
f'pajjiżi bl-inqas rata ta' parteċipazzjoni, bħas-Slovakkja u ċ-Ċekja. L-għadd ta' votanti naqas fi 
tmien pajjiżi, iżda b'mhux aktar minn 3 punti perċentwali. 

Minkejja ż-żieda fin-numru ta' votanti, għad hemm differenzi kbar bejn l-Istati Membri 
individwali, li jvarjaw minn 88 % fil-Belġju għal 23 % fis-Slovakkja. Huwa importanti li wieħed 
iżomm f'moħħu li l-votazzjoni hija obbligatorja f'ħames pajjiżi: Il-Belġju, il-Bulgarija, il-
Lussemburgu, Ċipru u l-Greċja. 

Għalkemm l-għadd ta' votanti fl-2019 kien ogħla fost il-gruppi kollha tal-popolazzjoni, iż-żieda 
kienet xprunata mill-ġenerazzjoni żagħżugħa, b'żidiet kbar fost il-persuni taħt il-25 sena 
(+ 14 pp) u bejn il-25 u d-39 sena (+ 12 pp). Is-sezzjoni trażversali tal-votanti fl-2019 tidher li 
għandha edukazzjoni ogħla milli fl-2014, filwaqt li l-livell iddikjarat ta' interess politiku żdied 
kemm fost il-votanti kif ukoll l-astinenti. Dan l-għarfien joffri punt tat-tluq promettenti sabiex 
jiżdied l-għadd ta' votanti fis-snin li ġejjin. 

 

Il-biċċa l-kbira tal-votanti ddeċidew li jivvutaw ħafna qabel l-elezzjonijiet 

 
Il-maġġoranza kbira tal-votanti ddeċidew li jivvutaw xi żmien qabel l-elezzjonijiet: erbgħa minn 
kull ħamsa (79 %) jgħidu li dejjem jivvutaw, u 15 % oħra ddeċidew tal-inqas ftit ġimgħat qabel 
l-elezzjonijiet. 6 % biss iddeċidew li jivvutaw fil-jum tal-elezzjonijiet jew ftit jiem qabel, 
għalkemm dan kien ogħla fiċ-Ċekja, fil-Kroazja, fis-Slovakkja u f'Ċipru. 

Żewġ terzi (66 %) tal-votanti fl-elezzjonijiet reċenti tal-Parlament Ewropew jgħidu li dejjem 
kienu ċerti liema parti ser jivvutaw, filwaqt li terz (33 %) jgħidu li dawn kienu indeċiżi bejn 
partiti differenti. L-analiżi tindika li ċ-ċittadini li jivvutaw għal partiti l-Ħodor kienu aktar probabbli 
li jkunu indeċiżi bejn partiti differenti, filwaqt li ċ-ċittadini li jivvutaw għal partiti tal-lemin estrem 
jew anti-Ewropej kellhom aktar probabbiltà li jkunu ċerti dwar id-deċiżjoni tagħhom. 

L-għażla tal-partit saret ibbażata jew fuq il-proposti tal-partit dwar kwistjonijiet Ewropej (43 %) 
jew kwistjonijiet nazzjonali (42 %). Ir-raġunijiet ewlenin l-oħra għall-għażla ta' partit kienu li r-
rispondent dejjem jivvota lilhom (40 %) u minħabba l-proposti tal-partit dwar kwistjonijiet 
speċifiċi (38 %). 

Id-deċiżjoni li wieħed jivvota għal partit jew kandidat partikolari normalment saret mill-inqas ftit 
xhur qabel l-elezzjonijiet tal-Parlament Ewropew (43 % dejjem jivvutaw għall-istess partit, 
filwaqt li 23 % iddeċidew ''ftit xhur ilu''). Wieħed minn kull sitta (17 %) iddeċieda biss fil-jiem ta' 
qabel l-elezzjoni jew dakinhar stess. Dawn is-sejbiet huma simili ħafna għal dawk tal-2014. 

B'mod ġenerali, il-votanti anzjani huma aktar probabbli li jkunu żguri mill-partit magħżul 
tagħhom, u li dejjem kellhom l-intenzjoni li jivvutaw, filwaqt li ż-żgħażagħ iddeċidew li jivvotaw 
eqreb lejn l-elezzjonijiet u kienu inqas ċerti lil min għandhom jivvutaw. 

  



Id-dmir ċiviku u l-opinjonijiet favorevoli dwar l-UE kisbu aktar prominenza bħala 
raġunijiet għall-vot 

 
L-aktar raġuni komuni għall-votazzjoni fl-elezzjonijiet reċenti tal-Parlament Ewropew kienet 
minħabba li n-nies ħassew li kien id-dmir tagħhom bħala ċittadini (52 %), u dan żdied fl-
importanza mill-2014 (+ 11 pp).  Raġunijiet ewlenin oħra kienu li r-rispondent dejjem jivvota 
(35 %, -6 pp) u biex jappoġġja l-partit politiku li jħoss qrib tiegħu (22 %, l-ebda bidla). 

B'mod ġenerali, l-ammont ta' nies li jivvutaw ingħata spinta permezz ta'sens akbar ta' dmir 
ċiviku, li jirrifletti importanza u rilevanza akbar tal-elezzjonijiet reċenti, u indikazzjoni li l-
elezzjonijiet tal-Parlament Ewropew issa qed jitqiesu aktar bħala parti ċentrali tal-ħajja 
demokratika. Iż-żieda fis-sentiment li permezz tal-vot ''jistgħu jinbidlu l-affarijiet'' 
tissuġġerixxi wkoll sens imsaħħaħ ta' importanza f'dawn l-elezzjonijiet, u rikonoxximent li huma 
mistennija soluzzjonijiet Ewropej konkreti mill-Parlament Ewropew li għandhom impatt reali fuq 
il-ħajja ta' kuljum taċ-ċittadini tal-UE. 

Kien hemm ukoll żieda fl-appoġġ pożittiv għall-UE bħala raġuni għall-votazzjoni. Ir-
rispondenti issa huma ferm aktar probabbli milli fl-2014 li jgħidu li vvutaw għaliex huma favur l-
UE. Il-livelli żdiedu fit-28 Stati Membri kollha, l-aktar fl-Irlanda, fi Spanja, fil-Ġermanja, fl-Italja, fir-
Renju Unit u fis-Slovakkja, li jindikaw aspett aktar b'saħħtu favur l-Ewropa għall-elezzjonijiet 
reċenti tal-Parlament Ewropew, b'opinjonijiet pożittivi dwar l-UE li għenu biex tiżdied il-
parteċipazzjoni tal-votanti. Dan huwa f'konformità mal-attitudnijiet ġenerali lejn is-sħubija fl-UE, 
li jinsabu f'livelli storikament għoljin (kif deskritt hawn taħt). 

L-istħarriġ postelettorali tal-2019 juri wkoll tnaqqis relattiv fil-proporzjon ta' votanti li jiddikjaraw 
li huma ''dejjem jivvutaw''. Dan huwa rifless tal-għadd ta' votanti b'mod ġenerali ogħla, li jġib 
miegħu l-inklużjoni ta' votanti aktar 'temporanju' mal-popolazzjoni ġenerali tal-votant – li 
jikkonferma s-suċċess tal-istrateġija ta' komunikazzjoni tal-Parlament Ewropew għall-
elezzjonijiet Ewropej 20192, li fost l-oħrajn inkoraġġiet il-parteċipazzjoni fil-votazzjoni fost dawk 
li qabel kienu ''astinenti rotob''3.  

 

L-ekonomija u t-tkabbir jibqgħu kruċjali fid-deċiżjoni tal-vot  

 
Il-kwistjonijiet ewlenin li ħeġġew liċ-ċittadini biex jivvutaw fl-elezzjonijiet reċenti tal-Parlament 
Ewropew – osservati bħala medja fil-livell tal-UE – kienu l-ekonomija u t-tkabbir (44 %), il-ġlieda 
kontra t-tibdil fil-klima u l-ħarsien tal-ambjent (37 %), il-promozzjoni tad-drittijiet tal-bniedem u 
d-demokrazija (37 %), il-mod kif l-UE għandha taħdem fil-futur (36 %) u l-immigrazzjoni (34 %). 
L-ekonomija u t-tkabbir kienu l-akbar kwistjoni għall-votanti f'16-il Stat Membru, filwaqt li t-
tibdil fil-klima u l-ambjent kienu l-kwistjoni ewlenija fi tmien pajjiżi. 

  

                                                
2 L-istrateġija ta' komunikazzjoni istituzzjonali tal-Parlament Ewropew għall-Elezzjonijiet Ewropej 2019, kif adottata mill-Bureau 
tal-Parlament Ewropew fit-13 ta' Novembru 2017 (PE 610.509/BUR/rev). 
3 L-istrateġija ta' komunikazzjoni tal-PE għall-EE2019 iddefinixxiet bħala ''astinenti rotob'' dawk is-segmenti tal-popolazzjoni li fil-
biċċa l-kbira semmew raġunijiet ''mhux ideoloġiċi'', jiġifieri tekniċi jew personali, għaliex ma vvutawx f'jum l-elezzjoni. Kien 
meqjus li tali segmenti ta' popolazzjoni jistgħu jkunu motivati li jmorru jivvutaw jekk ikunu konvinti dwar l-importanza tal-vot u 
infurmati dwar l-għażliet kollha disponibbli biex jegħlbu d-''diffikultajiet tekniċi'' speċifiċi tagħhom. 



Id-deċiżjoni li wieħed jastjeni ttieħdet fi żminijiet differenti  

 
Jekk induru għad-49.4 % tal-Ewropej li ma vvutawx fl-elezzjonijiet reċenti tal-Parlament 
Ewropew, tlieta minn kull għaxra (30 %) jgħidu li qatt ma jivvutaw, filwaqt li 16 % iddeċidew li 
ma jivvutawx ftit xhur qabel l-elezzjoni. Madankollu, 15 % ħadu d-deċiżjoni ftit jiem biss qabel u 
15 % iddeċidew li ma jivvutawx biss dakinhar tal-elezzjoni. 

Meta mqabbel mal-2014, kien hemm żieda fil-proporzjon li jgħidu li qatt ma jivvutaw (+ 6 pp) u 
tnaqqis fil-proporzjon li jgħidu li ddeċidew biss f'jum l-elezzjonijiet (-4 pp), li jissuġġerixxi tnaqqis 
fl-għadd ta' ''astinenti rotob''. 

 

Dawk li ma vvutawx isemmu l-perċezzjonijiet negattivi tal-politika u restrizzjonijiet 
prattiċi  

 
Iż-żewġ raġunijiet ewlenin għaliex ma vvutawx fl-elezzjonijiet reċenti tal-UE, li ġew osservati fil-
livell tal-UE, huma nuqqas ta' fiduċja jew nuqqas ta' sodisfazzjon bil-politika b' mod 
ġenerali (22 %) u nuqqas ta' interess fil-politika (18 %). Raġunijiet oħra huma t-twemmin li l-
vot ma għandu l-ebda effett jew ma jibdel xejn (14 %), li r-rispondenti rarament jew qatt ma 
jivvutaw (13 %) u li dawk li r-rispondenti kienu mħabbtin wisq jew ma kellhomx ħin (11 %). Ir-
raġunijiet għaliex ma vvutawx juru biss bidliet żgħar mill-2014. 

Ir-raġunijiet għall-astensjoni jistgħu jinqasmu f'erba' kategoriji wesgħin: L-ewwel nett, dawk li 
juru ostilità lejn il-politika, inklużi dawk li għandhom nuqqas ta' fiduċja jew li mhumiex 
sodisfatti bil-politika, għandhom nuqqas ta' interess fil-politika, jew li rarament jew qatt ma 
jivvutaw. It-tieni kategorija tkopri lil dawk li jirrapportaw nuqqas ta' informazzjoni, inklużi dawk 
li jgħidu li ma jafux ħafna dwar l-UE, il-Parlament Ewropew jew l-elezzjonijiet tal-Parlament 
Ewropew. It-tielet kategorija tkopri dawk li jgħidu li l-vot tagħhom ma jħalli ebda effett jew li 
jħossu li l-''vot huwa inutli''. Ir-raba' kategorija tkopri lil dawk li ma vvutawx għal raġunijiet 
tekniċi, ikkunsidrati bħala ''astinenti rotob'' għall-għanijiet tal-istrateġija ta' komunikazzjoni 
istituzzjonali tal-Parlament Ewropew. Din tinkludi lil dawk li kienu mħabbtin wisq, ma kienux id-
dar jew kienu morda.  

Ir-rispondenti fil-pajjiżi bl-ogħla rati ta' astensjoni huma wkoll l-aktar probabbli li jagħtu 
tweġibiet assoċjati ma' ostilità lejn il-politika. Fil-Bulgarija, il-Portugall u s-Slovakkja, in-nuqqas ta' 
fiduċja fil-politika jew in-nuqqas ta' sodisfazzjon bil-politika hija l-aktar raġuni komuni, filwaqt li 
n-nuqqas ta' interess fil-politika hija l-aktar raġuni popolari fis-Slovenja, il-Kroazja u ċ-Ċekja. 

 

Ftit inqas minn nofs jiftakru fil-messaġġi biex iħeġġuhom jivvutaw  

 
B' kollox, 44 % tal-Ewropej jiftakru jaraw jew jisimgħu messaġġi mill-Parlament Ewropew li 
jinkoraġġixxu liċ-ċittadini biex jivvutaw fl-elezzjonijiet tal-Parlament Ewropew. Dan ivarja minn 
85 % fin-Netherlands għal 24 % fil-Bulgarija. Dawk li fil-fatt ivvutaw fl-elezzjonijiet huma 
wkoll dawk li l-aktar jiftakru dawn il-messaġġi (50 %), iżda hemm ukoll livell għoli fost dawk 
li ma vvutawx (39 %). Dan jindika li l-messaġġi tal-kampanja istituzzjonali tal-Parlament fil-fatt 
dehru u nstemgħu minn pluralità ta' Ewropej u f'ħafna każijiet kellhom impatt fuq il-
parteċipazzjoni tagħhom fl-elezzjonijiet.  

  



Il-Brexit kellu xi impatt fuq l-imġiba fil-votazzjoni, għalkemm dan varja skont il-
pajjiż. 

 
Ftit inqas minn kwart tal-Ewropej (22 %) jgħidu li r-rappurtaġġ tal-mezzi tax-xandir u d-
diskussjonijiet dwar il-Brexit kellhom impatt fuq id-deċiżjoni tagħhom dwar jekk jivvutawx jew 
le, tal-inqas ''sa ċertu punt''. Fir-Renju Unit, ftit aktar minn nofs ir-rispondenti jgħidu li l-Brexit 
kellu impatt fuq id-deċiżjoni tagħhom dwar jekk jivvutawx (52 %), kif għamlu 38 % tar-
rispondenti fl-Irlanda u 32 % fl-Awstrija. Madankollu, inqas minn waħda minn kull għaxra qalu li 
kellu impatt fil-Latvja, fi Franza, fl-Isvezja u fl-Estonja. 

L-analiżi tissuġġerixxi li l-impatt tar-rappurtaġġ tal-mezzi tax-xandir u d-diskussjonijiet dwar il-
Brexit kien li jħeġġu liċ-ċittadini jivvutaw, aktar milli li jastjenu. 

 

Fehmiet dejjem aktar pożittivi dwar id-demokrazija fl-UE 

 
L-istħarriġ juri żieda fis-sodisfazzjon dwar firxa ta' aspetti tad-demokrazija fl-UE minn 
Settembru 2018, li ssaħħaħ l-impressjoni ta' valuri demokratiċi b'saħħithom assoċjati maż-żieda 
fl-għadd ta' votanti. L-Ewropej huma l-aktar sodisfatti b'elezzjonijiet liberi u ġusti (75 % sodisfatti 
ħafna jew pjuttost sodisfatti, + 5 pp), il-libertà tal-kelma (74 %, + 5 pp) u r-rispett għad-drittijiet 
fundamentali (73 %, + 8 pp). Il-livelli l-aktar baxxi ta' sodisfazzjon jidhru fir-rigward tal-ġlieda 
kontra d-diżinformazzjoni fil-mezzi tax-xandir (48 %, + 8 pp) u l-ġlieda kontra l-korruzzjoni (43 %, 
+ 7 pp).  

Jekk ir-riżultati tal-aspetti tad-demokrazija koperti mill-istħarriġ jiġu magħduda flimkien, l-aktar 
rispondenti sodisfatti jinsabu fl-Irlanda, fid-Danimarka, fil-Portugall u fil-Polonja. Il-livelli l-aktar 
baxxi ta' sodisfazzjon dwar diversi aspetti tad-demokrazija huma rreġistrati fil-Bulgarija, fil-
Kroazja, fis-Slovakkja, fi Franza u fiċ-Ċekja. 

 

Numru dejjem akbar ta' Ewropej iħossu li l-vuċi tagħhom tgħodd fl-UE  

 
Aktar minn nofs l-Ewropej (56 %) jaqblu li l-opinjoni tagħhom tgħodd fl-UE, żieda ta' 7 punti 
minn Frar–Marzu 2019, u l-aktar riżultat pożittiv minn meta din il-mistoqsija saret għall-ewwel 
darba fl-2002. Filwaqt li dan ir-riżultat jikkonferma riċerka preċedenti li tenfasizza l-ogħla punt 
f'dan l-indikatur fi żmien l-elezzjonijiet Ewropej, jirrifletti wkoll żieda fit-tul matul l-aħħar 10 snin. 

Ir-rispondenti huma l-aktar probabbli li jaqblu li l-opinjoni tagħhom fl-UE tgħodd fl-Isvezja, fid-
Danimarka, fin-Netherlands u fil-Ġermanja (75 %), iżda huma l-inqas probabbli li jaqblu fil-Latvja, 
fil-Greċja u fl-Estonja. Żidiet kbar fuq din il-miżura ġew osservati fir-Rumanija, fiċ-Ċekja, fil-
Polonja, fl-Italja u fil-Belġju. 

Hemm rabta bejn il-fehma li l-opinjoni individwali tgħodd fl-UE u tivvota fl-elezzjonijiet tal-
Parlament Ewropew, u l-profil tal-votant issa jinkludi aktar ċittadini li jħossu li l-vuċi tagħhom 
tgħodd milli fl-2014; dan jindika li l-votanti issa huma grupp aktar kunfidenti, 
responsabbilizzat u impenjat. Ir-relazzjoni bejn dawn iż-żewġ kwistjonijiet x'aktarx li 
tipproduċi ''ċiklu virtuż'', li fih l-fehma li l-opinjoni individwali tgħodd x'aktarx li żżid il-
parteċipazzjoni tal-votanti, li min-naħa tagħha x'aktarx li ssaħħaħ il-fehma li l-opinjoni 
individwali tgħodd. 



 

L-appoġġ għas-sħubija fl-Unjoni baqa' fl-ogħla livell storiku li qatt kien  

 
Ftit inqas minn sitta minn kull għaxar Ewropej (59 %) jaraw is-sħubija ta' pajjiżhom fl-UE bħala 
ħaġa tajba. Dan il-livell ta' appoġġ ma nbidilx minn Frar–Marzu 2019, iżda naqas bi ftit mil-livell 
għoli storiku rreġistrat f'Settembru 2018 (62 %). Madankollu, ix-xejra fit-tul ilha pożittiva mill-
2011 u b'mod partikolari mill-ħarifa tal-2014, wara l-elezzjonijiet Ewropej preċedenti. 

Ir-rispondenti huma l-aktar probabbli li jkollhom opinjoni pożittiva dwar is-sħubija tal-UE fil-
Lussemburgu, l-Irlanda, il-Ġermanja u n-Netherlands, filwaqt li l-aktar livelli baxxi huma 
rreġistrati fiċ-Ċekja, fl-Italja, fil-Greċja, fil-Kroazja, fis-Slovakkja u fir-Renju Unit. Ir-rispondenti 
iżgħar fl-età u li għandhom livell għola ta' edukazzjoni huma ġeneralment l-aktar pożittivi lejn 
is-sħubija fl-UE. 

B'mod ġenerali fl-UE28, aktar minn żewġ terzi tar-rispondenti (68 %) jaħsbu li pajjiżhom 
ibbenefika mis-sħubija fl-UE, l-ogħla livell konġunt irreġistrat mill-1983. Il-maġġoranza tan-
nies fl-Istati Membri kollha – ħlief fl-Italja – huma ta' din il-fehma.  

Hemm erba' raġunijiet ewlenin għaliex is-sħubija fl-UE hija meqjusa bħala ta' benefiċċju: żieda 
fil-kooperazzjoni bejn l-Istati Membri (34 %), iż-żamma tal-paċi u s-sigurtà (34 % ukoll), il-
kontribut għat-tkabbir ekonomiku (31 %) u opportunitajiet ġodda ta' xogħol (31 % ukoll). 

Dawn il-fehmiet pożittivi huma ta' rilevanza primarja għan-numru ta' dawk li vvutaw fl-
elezzjonijiet tal-Parlament Ewropew. Kif rajna, perspettiva favorevoli tal-UE kisbet prominenza 
bħala raġuni għall-votazzjoni, u wieħed mill-vantaġġi prinċipali tal-UE pperċepiti huwa l-
kontribut tagħha għat-tkabbir ekonomiku – ukoll il-kwistjoni ewlenija li wasslet biex iċ-
ċittadini jivvutaw fl-elezzjonijiet. 

 

Metodoloġija u preżentazzjoni tad-data  

 
Dan l-Ewrobarometru Post-Elezzjoni 2019 sar għall-Parlament Ewropew minn Kantar. Ix-xogħol 
sar bejn is-7 u s-26 ta' Ġunju 2019 f'kull wieħed mit-28 Stat Membru tal-UE. Ħadu sehem 
27,464 rispondent li ttieħdu bħala kampjun rappreżentattiv mill-popolazzjoni ġenerali ta 'il fuq 
minn 15-il sena, u li ġew intervistati wiċċ imb wiċċ4.  

Minbarra l-proċedura ta' ppeżar ibbażata fuq varjabbli soċjodemografiċi, ir-riżultati tal-biċċa l-
kbira tal-mistoqsijiet ta' dan l-istħarriġ postelettorali ġew ponderati skont ir-riżultati tal-aħħar 
EE2019. L-għan ta' din il-proċedura ta' ppeżar huwa li tiġi kkoreġuta kwalunkwe devjazzjoni fil-
kampjun sabiex tinġieb f'konformità mal-parteċipazzjoni u r-riżultati tal-partiti osservati fil-livell 
nazzjonali. B'hekk, dawn il-piżijiet jiżguraw li l-kampjuni nazzjonali tagħna jirriflettu b'mod preċiż 
l-imġiba ta' votazzjoni tul l-EE2019. 

Ir-rapport sħiħ, inklużi l-iskedi informattivi nazzjonali, l-annessi tad-data u l-volumi tar-riżultati, 
qegħdin online fuq https://www.europarl.europa.eu/at-your-service/mt/be-
heard/eurobarometer/ 

                                                
4 26,971 rispondent tal-età tal-votazzjoni: li għandhom 18+ f'25 Stat Membru tal-UE, 16+ fl-Awstrija u f'Malta, u 17+ fil-Greċja. 
Saru xi mistoqsijiet lill-kampjun sħiħ ta' 27,464 rispondent li għandhom 15+ 


